
           Рагъуй къали бухуге 
Халкъазда гьоркьосел террористаз Дагъистаналде гьужум гьабуралдаса 20 сон ана

1999 соналда Ча-
чаналъул ракьалда-
сан Дагъистаналъ-
ул гIорхъиги бахун, 
магIарул росабалъе 
рачIана халкъазда гьор-
кьосел террористазул 
къокъаби. АхIичIого 
рачIарал «гьалбадерие» 
мустахIикъаб жавабги 
кьуна магIарулаз. Гьез-
да гьоркьов вукIана 
Болъихъ районалъул 
Шодрода росулъа Юсуп 
ШагIбановги. Гьесул 
ракIалдещвеял кьолел 
руго гьанир.

Байбихьана ракIалдаго 
гьеч1ого 

1999 соналъул анкьа-
билеб августалда, радал 
сагIат анлъго тIубараб 
гIужалда дихъе теле-
фоналдаса кIалъана 
«Ч1ик1аб ГЭСстрой» 
ОАОялъул ДРСУ-
ялъул начальниклъун 
хIалтIулев вукIарав дир 
вац ГIали. Гьес бицана 
нолъ Шодродеги маду-
гьалихъ ругел росабалъ-
еги рачIун ругин яргъид 
гIуцIцIарал къокъаби. 
Гьелгун дандчIван руго 
радал магъилъе боцIи 
гъезе унел руччаби. 

ХIукму гьабуна ва-
цасул х1алт1улаб каби-
неталде ракIаризе ша-
гьаралда ругел киналго 
гIага-божарал. Мажлис 
нухда бачине тIадкъана 
Татаюрталъул кормо-
совхозалъул директор-
лъун вукIарав МухIамад 
ПатхIулаевасда. Росулъ 
ккара-таралъулги гьари-
зе бегьулел тадбиразулги 
хIакъалъулъги бицун, ни-
жеца щивасда тIадкъана 
бат1и-бат1иял масъа-
лаби. Цоязда тIадкъана 
росуцоял эхе рачине 
транспорт балагьеян, 
кIиабилезда – эхе щварал 
гIадамазе рещтIине бакI 
балагьеян, лъабабилезда 
– ярагъ  бичун босиялъ-
ул тIалаб гьабеян абун. 
Дицаги ПатхIулаевасги 
хIаракат бахъизе кколаан 
республикаялъул Пача-
лихъияб советалъул пред-
седатель МухIамадгIали 
М у х I а м а д о в г у н 
дандчIвазе. Нижер 
хIинкъи букIана, ярагъ-
гун эхеде унаго, нухда ни-
жер машинаги чIезабун, 
бандитазе кумекалъе 
унел чагIи ругин абун, 
низам цIунулел идара-
базул хIалтIухъабаз яги 

аскарияз  квалквал гьа-
бизе рес бук1иналда. 

Дунги     ПатхIулаевги    
ана    М. МухIамадовасухъе. 
Гьесул букIараб 
хIалалъул хIакъалъулъ 
бицун бажариларо. Ни-
жер мурад бицараб ме-
халда, гьес жиндихъего 
ахIана МухIу ГIалиевги 
(ДРялъул Халкъияб со-
браниялъул предсе-
дательлъун вукIарав), 
Хизри ШихсагIидовги 
(ДРялъул хIукуматалъул 
п р е д с е д а т е л ь л ъ у н 
вукIарав), АхIмаднаби 
М а г ь д и х I а ж и е в г и 
(ХIинкъигьечIолъиялъул 
советалъул секретарь-
лъун вукIарав) ва байби-
хьана гIакълу дандбазе. 
Дица цIидасанги бицана 
нижер мурад. РакIалде 
щола Пачалихъияб со-
веталъул председателас 
абурал рагIаби: «Гьал 
руго хIалчIахъадал! 
Ахирисеб гIака бичун-
ги, босе ярагъ. Бице 
гьазул хIакъалъулъ 
телевидениялдаса…», 
- ан. ГьебсагIатго 
хIукуматалда тIадкъана, 

Болъихъ районалдаса 
эхе рач1унел гIадамазе 
жанир ч1олел бак1а-
зе санаг1алъи гьабеян,  
МагьдихIажиевасда лъа-
забуна, нижер маши-
набазул номералги ро-
сун, ГАИялъе буюрухъ 
кьеян, нухда квалквал 
ккезе течIого, росулъе 
ине рес кьеян абун. 
МухIамадгIалил кабине-
талдаса къватIире лъу-
гьунаго, АхIмаднабица 
дида абуна: «Юсуп, дида 
бичIчIула нужер бугеб 
хIалги мурадги. Амма, 
гьарула нужеда: рагъ-
улъе лъугьунге. Гьел 
бандитал руго рагъуе 
лъикI куцарал ва рагъул 
хIалбихьи щварал. Рич-
чанте гьелгун рагъизе 
милицияги аскариялги – 
гьеб ккола гьезул масъ-
ала. Нужеца хIаракат 
бахъе гIадамазул тIалаб 
гьабизе», - ян. Доб за-
маналда гьел рагIаби 
дир рекIелъ къана ва 
рокьичIо. Амма гьоркьоб 
заман индал, дида цIакъ 
лъикI бичIчIана гьезул 
магIна.

Гьебго къоялъ ниж 
щвана районалде. Нухда 
дандчIвана районалъул ро-
сабалъа гочунел гIадамал. 
Гьел рихьигун, дир вац 
ГIали кIалъана «Ч1ик1аб 
ГЭСстрой» ОАОялъул на-
чальник Н. ГIалиевасухъе 
ва, гьесулгун гIакълуги 
дандбан, ДРСУялъул дис-
петчеразул хъулухъалъул 
нухмалъулев Ш. Батиров 
витIана Шамилхъалаял-
де – районалдаса гIадамал 
раччизе автобусазда ха-
дув. 

ЦIунилищ, рехунте-
лищ?

Бакъанида щвана ниж 
Болъихъе. Рилълъана 
районалъул админи-
страциялде, амма гьений 
ятана гIицIго секретарь. 
Нижеда абуна, киналго 
данделъиялде ун руги-
лан абун. Администра-
циялъул хIалтIухъабиги 
ралагьичIого, ниж рилъ-
лъана аэропорталде. 
Гьениб букIана аскари-
язул часть ва гьенисан 
унаан бандитаз ккурал 
РахатIа, АнсалтIа, Шо-
дрода, Зибирхьали роса-
балъе шагьранухги. Аэро-
порталда нижее нух къана 
аскарияз. Кинниги,  дунги, 
эбел-инсуда хадув унев Зи-
бирхьали росулъа МутагIил 
Къурбановги, районалда 
бугеб хIалалъул халгьабизе 
вачIарав транспорталъулаб 
милициялъул хIалтIухъан 
ХIабиб ГIабдулкъадировги 
рорчIана Шодрода росулъе. 
Гьенире унаго, кIкIалабахъги 
гохIал-щобаздаги нижеда 
рихьана яргъид гIуцIцIарал 
къокъаби. РакIалде кколаан, 
гьезухъ камураб ярагъго ба-
тиларин абун. М. Къурбанов 
ана Зибирхьаливе, дун Шо-
дродаго чIана.

ГодекIанир ракIарун 
рукIана гIемерал бихьи-
нал. Дица гьезда цIехана 
кин-щиб ккарабилан абун 
ва загьир гьабуна хехго 
гIадамал росулъа гочи-
нариялъе тадбир гьаби-
зе кколин абураб пикру. 
ГIадамал рукIана рихха-
хочун: кин рехун телеб 
хур-ах, мина, мулк, боцIи 
абураб суал букIана щива-
сул  кIалдиб.

( Ахир 2 гьум.)

Юсуп ШагIбанов гьавуна 1954 соналда Шодро-
да росулъ. Росдал школалда микьго классги лъугIизабун, 
цIалана Болъихъ росдал интернаталда ва АнсалтIа рос-
дал школалда. ЛъугIизабуна ДГУялъул физикаялъулги 
экономикиябги факультетал. ХIалтIана РахатIа росдал 
школалъул директорлъунги, «Ч1ик1аб ГЭСстроялда» от-
делалъул начальниклъунги, экономикаялъул ва промышлен-
носталъул министерствабаздаги. 2009 соналда цIидасан 
гIуцIана СКФОялъул Ралел бакIазул махщелчагIазул гиль-
дия. 2018 соналде щвезегIан Юсуп хIалтIана рехсараб 
гильдиялъул страховияб компаниялъул директорлъун. 
Сахлъи загIиплъиялда бан, гьабсагIаталда хIалхьиялда 
вуго. 1999 соналда гьев хIалтIулев вукIана ДРялъул росдал 
магIишаталъул ва промышленносталъул министерство-
ялда отделалъул начальниклъун. ВукIана МахIачхъала ша-
гьаралъул собраниялъул депутатлъунги. 

Гьеб мехалда дица 
гьезда бицана Ха-

савюрт районалъул Пер-
вомайское росулъ ккараб 
жоялъул хIакъалъулъ. 
«МахIачхъалаялдаги цо-
гидал шагьараздагун 
гIатIиракьалъул росабалъ 
гIумру гьабулел росуцоял 
рачIун руго, кодоб ярагъ-
гун, хъачагъаздаса росу 
цIунизе. Рокъоб ярагъги 
росу цIунизе гъираги бугев 
чи чIезе бегьула гьанивго, 
амма щивасда бичIчIизе 
ккола: гьанир чIарал ки-
налго чIвазеги бегьула, 
къваригIуна нилъедаса 
хадуб росу цIигьабун ба-
жарулел гIадамалги. Руч-
чабиги лъималги ритIизе 
ккола МахIачхъалаялде. 
КватIичIого тIаде щве-
зе руго автобусал ва 
МахIачхъалаялдаги гьа-
нисан рачIунел гIадамал 
къабул гьаризе хIадурлъи 
гьабулеб буго – гьезул 
тIалаб гьаби тIаде босун 
буго республикаялъул 
хIукуматалъ», - ан бицана 
дица. 

Гьелдаса хадув дун 
ана дирго эбелалъухъе. 
Гьенир рукIана дирго 
лъималги. Гьездаги лъа-
забуна, эхе гочине хехго 
хIадурлъи гьабеян абун. 
Дун вахъана годекIаниве. 
Гьеб цIезабун бугоан 
МахIачхъалаялде рахъ-
ине къачIарал росуцояз. 
Руччабиги, хералги, лъи-
малги – киналго ратана 
гьенир. Дида ракIалде 
ккана, дихъа бажаранин 
росулъа гочине кколин 
абураб пикру гIадамазда 
бичIчIизабизе. Амма ха-
дуб баянлъана: дун эбе-
лалда аскIов вукIараб за-
маналда росдал чIахIияз 
хIукму гьабун букIун 
буго, росу цIуниялъул 
ишги жибго тун, киналго 
эхе гочине, щайгурелъ-
ул хъачагъазул къуват 
цIикIкIараб букIун. Дида-
ги абуна, цадахъ эхе вилъ-
лъаян, жидеда лъаларин, 
лъихъ жал рещтIине бегьу-
лебалиян абун. Гьеб дида 
бицунебгIан заманалда 
жаниб росу къотIун унев 
вукIана кIиго гIарабияв: 
тIолабго черхалда жемун 
ругоан патирабиги, ко-
дор ругоан пулеметалги. 
Дица ХIабибида абуна, 
рачIа, гьев кIиявго хъа-
чагъ чIвазеян абун. Амма 
гьес дун лъалхъизавуна, 
цин росулъа гIадамал ун 
рахъинегIан чIаянги абун. 
Росулъа киналго автобу-
сал къватIире араб ме-
халда, Шодрода хутIана 
ригь арав 26 бихьинчи. 
Гьезда гьоркьов вукIана 
дир имгIалги. Гьез абуна, 
хвезе гIагарлъунги ругин 
жал, рижараб ракьалдаса 
хIетIеги чIеларин абун. 
Гьеб заманалде бандита-
зул лъалкIго тIагIана. Росу 
тун рикIкIаде ана гьел. 

Штаб гIуцIцIи

Хадусеб къоялъ рай-
оналъул администра-
циялъул минаялда цере 
ракIарана щибаб рос-
дал вакилзаби. Райо-
налде бандитаз гьужум 
гьабураблъи лъараб ме-
халда ракIалъе хIалхьи 
гьечIолъиялъ ахIун ру-
гоан гьел киналго рай-
централде. Щиб гьаби-
лебали лъалеб гьечIоан 
цонигиясда. Дица абуна, 
стадионалде рилълъаян 
абун. Гьениб тIобитIана 
мажлис. Гьабуна хIукму: 
щибаб росдал жигарав 
хIаракатчи гъорлъ вугеб 
штаб гIуцIцIизе.  Штабал-
де рищана: Шодродаса – 
кормосовхозалъул дирек-
тор МухIамад ПатхIулаев 
(жакъа Болъихъ районалъ-
ул бетIер), ДРСУялъул на-
чальник ГIали ШагIбанов, 
ДГУялъул экономикияб 
факультеталъул декан Ка-
мил Камилов; АнсалтIаса 
– ДГПТИялъул преподава-
телал ХIажи ва ГIарцулав 
МухIамадовал (вацал), 
ДГУялъул проректор 
МухIамад ГIабдусаламов, 

МахIачхъала шагьаралъ-
ул администрациялъул 
финансазул управлени-
ялъул начальник АхIмад 
МухIамадов; РахатIаса 
– ДРялъул финансазул 
министрасул заместитель-
лъун вукIарав (жакъа ми-
нистр) Юнус СагIадуев; 
ТIандоса – республика-
ялъул налогазул инспек-
циялъул хIалтIухъан 
СугIайп МутIиев; Гъо-
добериса – школалъул 
учительница Сакинат 
ГьитIинова; МигIарсоса 
– предприниматель Зуба-
ир ГIусманов; Зибирхьа-
лиса – предприниматель 
МутагIил Къурбанов. 
Дунги вищана  штабалъул 
начальниклъун.

Штабалъ гьебсагIатго 
байбихьана, лъица щиб 
гьабизе бугебали мухIкан 
гьабизе. Районалдаса го-
чун унезулги районалде 
рачIаразулги тIалаб гьа-
би, районалъул ракьал  
цIунизе гъира бугезулгун 
хIалтIи гIуцIцIи, аска-
риязулгун бухьен гьаби, 
аскариялгун ополченцал 
кваназари – гьел кинал-
го рахъазул жавабчилъи 
тIадкъана штабалъул 
членазда. ХIукму гьа-
буна дунги штабалъул 
жеги анлъго чиги (ре-
спубликаялъул вла-
сталъулгун бухьен бу-
гел) МахIачхъалаялде 
ритIизе. М. ПатхIулаевги 
дир вац ГIалиги районал-
даго чIана, гIадамазулгун 
тадбирал гIуцIиялъул 
мурадалда.

М а х I а ч х ъ а л а я л д е 
щваралго, Дагъагропро-
малъул начальник Хе-
лекьуриса ИманшапигI 
МухIамадовас кьуна 
штабалъе рукъ. Хадуб-
ккун гьес кьуна нахъа-
рукъзалги (хIажатаб 
къайи жаниб лъезе). 
Штабалъ байбихьана 
тахшагьаралдеги цоги-

дал бакIаздеги рачIарал 
гIадамазул тIалаб гьаби-
зе. ТIоцебесеб иргаял-
да, телевидениялдасанги 
цогидал СМИяздасанги 
нижеца киназдаго лъа-
забуна штаб гIуцIцIун 
бугин ва бицана гьелъ-
ул адресгун телефонал-
ги. Байбихьана гьенире 
рачIине гIадамал. Гьезул 
масъалаби рукIана батIи-
батIиял – жанир рукIине 
бакI балагьиги, гIагарал 
чагIи рещтIараб бакI 
цIехейги. РакIалда буго, 
цо чагIазул лъимал ни-
жеда ратана Астраханал-
да.  МагIарухъа гочунаго, 
гIемер рихха-хочиялъ, 
батIи-батIиял бакIазде 
ккун рукIана цого хъиза-
малъул гIадамал. 

Штабалде рачIунаан 
кумек гьабизе бокьа-
ралги. ТIоцее нижехъе 
ячIана цо херай гIадан – 
чадил буханкаги, чаялъ-
улги чакрилги къучIбиги 
росун. ВачIана цо 
гIолохъанчиги 10 азарго 
гъурушги босун. Жин-
дирго цIарги бицинчIо 
гьес. Кумек гьабулеб 
букIана тIолабго улка-
ялъги, халкъазда гьор-
кьосел гIуцIабазги, ре-
гионазул бутIрузги. 
Халкъалъ рачIарал 
кванил нигIматалгун, 
штабалъул членал щи-
баб къоялъ щолаан ша-
гьаралде гочине ккарал 
гIадамазухъе. 

Байбихьана нижехъе 
хьвадизе Россиялъул ва 
къватIисел улкабазул 
СМИязул журналистал-
ги. Цо нухалда немца-
зул журналистас дида 
гьикъана: «Кин нужеца 
хIехьолел рижараб ра-
кьалде бомбаби ралеб-
лъи? Экологияб ката-
строфа гурищ гьеб?» - ан 
абун. Дица гьесие жаваб 

кьуна, экологияб ката-
строфа кколин гьадал 
хъачагъалги террори-
сталги нижер ракьалде 
рорчIи. Гьел рачIинегIан, 
нижер букIанин ракъ-
лилаб, парахатаб ва 
берцинаб гIумру. Гьел 
нахъе рачахъи бугин 
гьабсагIаталда нижеда 
цебечIараб аслияб масъ-
алаян. Кин гьес гьеб 
гара-чIвари къват1ибе 
кьурабали лъаларо, амма 
гьелдаса нахъе дагьлъа-
на нижехъе рачIунел 
рукIарал къватIисел ул-
кабазул журналистазул 
къадар.

Штабалъул членал 
гьоркьоса къотIичIого 
унаан районалде, гума-
нитарияб юкги баччун. 

Гьел  чанцIулго кка-
на кьвагьа-г1анхъиялде 
гъоркьеги ва гIахьаллъизе 
ккана батIи-батIиял лъу-
гьа-бахъиназулъги. Дун-
гоги, гIагараб Шодроде 
росулъе унаго, ТIандо 
росдада гIагарлъухъ, 
ХIамилгIин абураб 
бакIалдаса букIараб кьва-
гьа-г1анхъиялде гъор-
кье ккана. Машинаялъул 
бетIергьан К. СагIидовги 
дунги гьебмехалда рахча-
на нухлул рагIалда бата-
раб кIудияб ганчIида на-
хъа. Гьениса нахъе ине рес 
щвана гIицIго рукIкIараб 
заманалда. Машинайин 
абуни бухIана.

Улкаялъул тарихалъул 
цIияб гьумер

Россиялъул аскари-
язул бажариялдалъун, 
хъачагъал нахъекъа-
зе байбихьана. Роса-
базул жамагIатаз гьа-
рулеб букIана, сундаго 
барахщичIого, кьвагь-
деян, росаби чIунтаниги 
кIваричIин, цониги хъа-
чагъ ворчIизе тогеян абун. 
Амма аскариязе батIияб 
буюрухъ букIун батила, 
хъачагъал рорчIизе тана.

Рагъулал лъугьа-бахъи-
нал лъугIун хадубги нижер 
штабалъ гьабуна гIемераб 
хIалтIи – рецIалил гIарац 
щвеялъул мурадалда, 
рагъ сабаблъун мулкал-
даса махIрумлъиялъул 
хIакъалъулъ документал 
хIадуриялде гIунтIун.

Улкаялъего зах1матал 
дол хIалуцарал къоязда 
ккарал лъугьа-бахъина-
зул хIакъалъулъ гIезегIан 
макъалабиги тIахьалги 
хъван руго, амма нижер 
штабалъул хIаракаталде 
кIваркьурав чиго ккечIо. 
Бицине жони гIемер буго… 
Абизе бегьула, ХIамидов 
ГIабдулагьица хъачагъ-
азде кьвагьиялдасаги 
нилъер жамагIаталъул 
кьварараб цолъиялдасаги 
байбихьанин Россиялъул 
цIияб тарихилан. 

Рагъулал лъугьа-бахъи-
нал лъугIун хадуб, гIезегIан 
чиясе кьуна шапакъатал. 
Амма дица абила: шапакъ-
атазе мустахIикъаб букIана 
тIолабго район. Нижеца доб 
заманалда пикруго гьабичIо 
шапакъатазул, щивас 
тIубазабулеб букIана жинда-
го тIадаб борч. Цо нухалда 
штабалде вачIана дол сона-
зда районалъул бетIерлъуда 
вукIарав М. ГIумархIажиев. 
Нижеца гьабураб хIалтIи би-
хьараб мехалда, гьев виххун 
ккана ва гьес абуна, райо-
налъул нухмалъиялда тIадаб 
иш гIуцIун бугин нужецаян. 
РагIиги кьун букIана шта-
балъул тIолалго членазе 
шапакъатал кьезе. Цо-цоязе 
гьел щвезеги щвана. 

<<ХIакъикъат>> 
газеталдаса босараб

(Авал 1 гьум.)

           Рагъуй къали бухуге 
Халкъазда гьоркьосел террористаз Дагъистаналде гьужум гьабуралдаса 20 сон ана

15 июля 2019 года в 
администрации МР «Бот-
лихский район» состоя-
лась встреча с чемпионом 
России по вольной борьбе 
2019 года Гаджи Набие-
вым. 

Глава района Магомед 
Патхулаев поздравил чем-
пиона с успешным высту-
плением, и выразил уве-
ренность в том, что успехи 
Гаджи Набиева станут 
стимулом и примером 

подражания для всей мо-
лодежи района. 

«Молодой и перспек-
тивный борец Гаджи На-
биев— это спортсмен из 
разряда тех, кто силен не 
только физически, но и мо-

рально. Мы очень надеем-
ся, что он будет радовать 
нас и дальнейшими побе-
дами. Хочу поблагодарить 
родителей, воспитавших 
такого прекрасного сына, 
тренерский состав и всех, 
кто приложил руку к его 
подготовке. В нашем рай-
оне созданы все  условия 
и возможности  для раз-
вития физической культу-
ры и спорта. Мы делаем и 
будем делать все, чтобы 
наши спортсмены ни в чем 
не нуждались. Желаю по-
корения новых спортив-
ных вершин, здоровья и 
всего наилучшего!», – 
подчеркнул он. 

Также поздравили с по-
бедой и пожелали  даль-
нейших успехов чемпио-
ну   начальник отдела по 
ФКСДМ и Т администра-

ции МР «Ботлихский рай-
он» Темирхан Дибиров, 
председатель Собрания 
депутатов МР «Ботлих-
ский район» Магомедна-
би Омаров, руководитель 
аппарата администрации 
МР «Ботлихский район» 
Ахмед Лабазанов. Они 
отметили, что нет преде-
ла радости болельщиков 
за Гаджи Набиева, который 
показал настоящий спортив-
ный дух. 

В свою очередь Гаджи На-
биев поблагодарил руковод-
ство района за внимание и 
поддержку и заверил, что по-
старается и впредь радовать 
жителей района более высо-
кими достижениями.  

В заключении админи-
страцией района ему было 
вручено денежное возна-
граждение.  

пресс центраялъул 
баян

 ХIурматиял гьалмагъзаби, дир 
пикру ккана гьаб макъала хъвазе 
рагъул кьогIлъи щиб кколебали 
бичIчIизе гIун бачIунеб гIелалда 
ва гьединго чIахIиязда ракIалде 
щвезеги кинаб къварилъи нилъ-
еца баччарабали гIагараб ракь 
цIунулаго.

ГIадамазул цоцадехун бугеб 
адаб-хIурмат цIуни чучлъулеб 
бугин кколеб буго.

Рагъул тIоцебесеб къо букIана 
Ш. Басаевас рачун, халкъалда 
гьоркьоб гIуцIцIараб террори-
сталгун АнсалтIа росулъ рещтIен 
гьабидал. Дир ясалъ ахIана радал 
хехго росу цIун батанин рагъухъ-
абаз, гIадамал боцIуде рахъинал-
де ва гIодун биччала кире тIуризе 
ругел абун суалги кьун.

Гьей йикIана лъимер гьабизе 
заман тIаде щолеб гIужалда. Ш. 
Басаевас изну кьунани жий тIаде 
щвезегIанги чIаян гьарана гьелъ. 
Гьедин букIизе бугеб лъалеб 
букIана. Террористал Чачаназул 
магIарда рещтIун ругин инфор-
мация кьолеб букIана органазул 
жавабиял хIалтIухъабаз, амма 
щайха гьенирго гьел тIагIизе гьа-
руларел абун гьикъидал, буюрухъ  
гьечIилан улкаялъул нухмалъу-
лез  жавабги кьолеб букIана, кин-
го ракIалде кколеб букIинчIо ун-
го-унгояб рагъ букIинин нилъер 
ракьалдаян.

Дун ясги ячун больницаял-
де ана, амма гьенир ниж къа-
бул гьаричIо, родильнияб от-
делениялдаги госпиталь рагьун 
бугин, лъукъарал солдатал 
къабул гьаризеян. Ине ккана 
МахIачхъалаялде ва гьений 
гьейги рещтIизе гьаюн хехаб 
хIалалъ ана нижерго Мини-
стерствоялде ва  бицана Зи-
крула Ильясовасда (министр 
труда и социального развития) 
гьаниб районалда бугеб ахIвал-
хIалалъул.

РекIее захIматаб хIал гьа-
булеб букIана Басаевас изну 
кьун риччарал херал, ручча-
би, инвалидал, лъимал лъел-
го, (гъоб заманаялъ машинаби 
цIакъ дагьал рукIана) рачIунел 
рихьидал. Болъихъ щведал 
гьез гьикъулеб букIана гьан-
же нилъеца щиб гьабилеб, 
кире ине кколел абун, амма 
жаваб щолеб  букIинчIо ва 
халкъалъ нух босана Мунире, 
ГIортIаколоре, Кьохъе.

Гьедин бициндал министрас 
дида гьикъана, гьабсагIат бищун 
хIажатаб щибан? Дица гьесда 
гьарана гьел росабалъе чедги, ча-
карги  битIеян.

3-4 моцI букIана пенсия, посо-
бие бачIинчIого. ГIадамазда киси-
ниб щибго гIарац букIинчIо. Ко-
до-кодор лъималги ккун, чIартил 
чIунтарал тапочкабиги ретIун 
гьабизе жо лъаларого руго гьел, 
абун дир цIакъ ракI тIеренлъана 
ва гьес абуна гьанире раччизе 
тIалаб гьабилин.

Дагь-дагьккун байбихьана 
руччаби кодор ва квер ккун лъи-
малгун МахIачхъалаялъул асли-
яб  майданалде рещтIизе ва дунги 
гьезие кумекалъе гьение йитIана.

Нижеда ракI гурхIун, аскIоре 
рачIунаан шагьаралъул гIадамал, 
босулаан нижее пирожкаби, мо-
роженное ва кIвараб кумек гьабу-
лаан.

ЗахIмат букIана лагеразда 
гIадамал щвезе гьаризе, гьенир 
ратулароан хIажатал шартIал ва 
ниж нахъеги майданалда тIад 
руссунаан.

МахIачхъалаялъул Центр соцоб-
служиваниялдеги ун дица гьарана 
нижее кумек гьабеян ва ахIана РГВК 
(телевидениялда) рачIаян нижеда 
гIенеккизе.

Гьениб дица  бицана бугеб 
хIакъикъат ва гьарана  дагъиста-
налъул халкъалда, нижее кумек 
гьабеян. Жиб-жиб шагьаралде ва 
районазде рачIун ругин беженцал 
абун. Гьезул захIматаб хIалги бу-
гин, пособие пенсия бачIинчIого 
моцIалги ругин ва магIарулал 
цIакъ намусал рукIунин халат-
ккун гьоболлъухъ рукIинеянги.

Хадусеб къоялъ гIемер халкъ 
бачIана квербакъигун. ТIоцее 
ячIана йикIарай нижер министр 
П.К. Багандова кIудияб квербакъ-
игун. Халкъалъ баччана ретIел-
хьит, кванил нигIматал, къачIана 
лагерал, гIемерго бигьалъана ро-
саби тезе ккаразул гIумру.

КигIан хадур рахъаниги 
щвезабизе кIвечIо статус бе-
женцев. Миграционнияб по-
литикаялъул нухмалъулев 
вукIана Ражаб ГIабдулатIипов. 
Чияр пачалихъалде тIуранани 
кьолин статус, гьечIонани 
кколарилан бачIана гьесул 
жаваб ва амма цониги ну-
халъ вачIинчIо беженцалгун 
дандчIвазе.

1999 сон букIана мискинаб, 
гIадлу чучлъараб, Березовскиясе 
бетIер къулараб, ритIухълъи ба-
тулареб. Бищун захIматаблъун 
дица рикIкIула ресукълъи, чияр 
цIобалде ккей.

Гьелъха кидагIаги цIодорав 
чияс ахIулеб «рухIалда рукIадго 
магIишат гьабе»-ян, ккараб къо-
ялъ кодоб босизе. Нилъ ругьу-
нал руго гьал согIал мугIрузда 
гIумру-яшав гьабун, нилъер рес 
буго боцIухъанлъиялъул, ахихъ-
анлъиялъул хIалтIаби гьаризе. 
ХIукуматалъ хIалтIи кьезегIан, 
херазул пенсияги кванан рукIине 
бегьиларо. КIодолъидал, херлъи-
дал захIмалъула гIумру-магIишат 
гьабизе. ГIурусаз абулаан: «Все-
му своё время».

Террористазда ракIалда 
букIана нилъ жидехъе кверде 
рачIинин, захIматаб гIумру-яшав 
бугелъул. Амма нилъеца бихьизе 
гьабуна нилъерго ВатIаналде бу-
геб рокьи , къуват, сахаватлъи.

Баракат лъейги кидаго нилъ-
ер гIумруялда. Дагъистан буго-
«Алжан», гьаниб мугIрул, щобал, 
рохьал, лъарал, гIорал, ралъад, ра-
кьал, гIатIилъи…

Цойги кинаб букIинеб лъикIаб 
ВатIан?

Амма гьаб тIолго Аллагьас 
нилъее кьураб берцинлъиялде 
рагIад рехулеб буго бикъа-хъами-
ялъ, хасго халкъалда тIад тарал, 
жидер нилъеца адаб-хIурмат гьа-
булел чиновниказ.

Цо гуронани гIумру гьечIолъи 
гьезда кIочолеб буго.

РакI-ракIалъ баркула юбилей, 
гьарула лъикIаб гIумру щивасе.

            П. ШАГЬРУДИНОВА.

       РАКIАЛДЕ ЩВЕЗЕГИ КIОЧОНГУТIИЗЕГИ...

ЧАДИЛ ХIАКЪАЛЪУЛЪ КЪИССА
(хабар)
I
СССРалда бищун 

кIудиязул цояб,  Украи-
налъул бакъ тIерхьуда бу-
геб  Яворалъул полигоналда 
цо чамго къояз учениялдаги 
рукIун,     нижер кьвагьдохъ-
абазул рота «Львов-Киев» 
поездалдаги рекIун, къаси 
гIужалда  тIад руссун  Вин-
ницаялде рачIунел рукIана. 
Свакан рукIиналъ солдатал 
купеялъур хъурухъаралго, 
нараздаги рахун цоял хIухь 
бахъиялда, цоял кьижун 
ккун рукIана…

 Дун ва Украиналдаса 
дир гьудул, кIудияв сер-
жант Жора Бортникги кка-
на гIолохъаби жанир ругеб 
цIакъ магIна гьечIеб купе-
ялъуре. Кагътал хIалел гье-
зул ахIи-хIуралъ нижер ва 
гьенив тIасияб наралда ве-
гун вугев цо херасул цIакъ 
рахIат бахъун букIана. Гье-
зул хъуялъ нижеда кьижизе 
кIолеб букIинчIо. Гьеб би-
хьарав херас гIолилазде гьа-
рана цо дагьал гIодор рус-
сун, нилъер рахIат цIунун 
ругел гьал солдатазе макьу 
гьабизе тейилан.

ГIолилаз гьесул санго 
гьабичIо.

  - ХIурмат хварал жал 
рихьула,- ян абуна херас 
нижедехунги вуссун, –нуж 
макьихун ратила, солдатал?

  Макьу бачIаниги ни-
жер кIиясулго кьижизе 
рес букIинчIо, кодоб ярагъ 
букIиналъ нижер цояв хъа-
равуллъиялда вукIине кко-
лаан. КигIан кьижизе бокьун 
букIаниги,  гIолохъабазул 
хъуй-чIваялъ нижер макьу 
билизабун букIана.  

 Къокъаб заманалъ ниж-
гун цадахъ вукIарав, гьев 
гIадатияв, гIаданлъиялъ 
цIурав  херасулгун нижер 
лъикIаб лъай-хъвай ккана 
ва гьев  нижер унго-унгояв  
нухцояв гьалмагълъун лъу-
гьана.

Херав Константин Васи-
льевичасул нижедехун ра-
лагьулел беразда  жанисан, 
женон рачIунел чIурканал 
чIоразулъги, чIагояб гье-
сул каламалъулъги  букIана 
цого хIеренлъиги ва 
хIалимлъиги. Херлъиялъул 
гIаламат гьурмаде рехун 
букIаниги, тIарцIаб, гIарцул 
гугьар тIад бахараб маж-
гица батIа бахъун берцин-
лъи кьолеб букIана гьесул 
херлъиялъе.  Гьев вукIана 
ракI жубарав, жинда гIемер 
гIакъубаги-къварилъиги би-
хьарав, къамартIаб черхалъ-
ул, чорхолъ жеги жанги- ти-
рилъиги бугев, бихьимахIаб 
гIамал-хасияталъул, унго-
унго ВатIаналъе гIоло вахъ-
ун чIарав чи. 

Гьакибурдул рельсаз-
да кIетIолаго унебго унеб   
поездги букIана, кагъ-
тал хIалаго хIалихьатаб 
мацIал цоцазде рикIкIунел 
гIолилалги рукIана, 
гIумруялъул бицунев хера-
сулгун накъиталде лъугьун, 
гьес рицунел гIакъилал хар-
базухъ гIин тIамун ниж-
ги рукIана. Васильевичас 
бицунеб букIана жиндир-
го гIумруялда бихьараб та-

ралъул, ревлюция бахъулаго 
ва фашизма чIинтIизабулаго  
тIураб биялъулги ва соци-
ализма гIуцIцIулаго чваха-
раб гIетIалъулги… 

Кагътал хIай чIалгIиндал 
гIолилаз жидер бугес-бугеб 
квине жо цебе бахъана, ну-
салъ   гьанал, ччугIил кон-
серваби къотIана ва гьел 
къотIун рахъиндал, чадил 
буханкаялдаса кьуризабун 
мичIоги тIезабун, гьелъ нус 
бацIана. 

Чияр кванаялъухъ хал 
кквезе рекъараб гьечIониги, 
херав цIакъ рахIат хун ва-
лагьун вукIана гьезул ква-
наялъул  рукIа-рахъиналда, 
хасго, столалъул хъублъа-
раб бакI ва нус  чадица гьез 
бацIунхъе  херас «нич гьечI, 
адаб гьечI»-ян цIорораб 
хIухьелги биччан щурулеб 
букIана.

Кванан рахъиндал гьез 
чадица  кIутIбиги, кверал-
ги, нусги ва столги бацIун 
хутIарал чадил кускал газе-
талъурги ракIарун гордухъ-
ан къватIире хьуризаруна.

Гьеб бихьидал херав 
цIакъ рахIат хун лъугьана… 
Ва ургьиб жаниб  гьалдила 
букIараб гьесул ццим гьул-
чун къватIибе бачIана.

- Нич тIагIадал! Щай ну-
жеца чед исрап гьабулеб? 
ВатIан чедго-чедилан гьеб 
гIезабизе  ахIи бала буго, нуж 
абуни гьеб инжит гьабула 
руго. Аллагьас кьураб гьеб 
рикъзи исрап гьабиялъухъ 
нуж ТIадегIанас гIайибалде 
цIачIого теларо…

- Эмен,-ян абуна гьезда 
гьоркьоса цо гIолилас велъи-
лаго, гьоркьов къине херавги 
гьавун,- щай тIокIаб груз по-
ездалъе!.. Аллагьас кьураб 
гуро нижее гьеб букIараб, 
нижеца кьун гIарацгун тука-
даса босараб букIана.

- Васав, Аллагьас нилъее 
кьураб, гьеб дуца кваналеб 
чед гIезабулезул цояв дун 
вуго, гьеб гIезабулезул удар-
никазул съездалде пачалихъ-
алъ ахIун Киевалде унев чи 
дун, нужеца чадие гьабулеб 
инжилъи бихьун щиб гьаби-
зе ва щиб бицинзе дун гьени-
ве инев… Нужер талихIалъе 
гIоло   революция бахъулаго, 
фашизма чIинтIизабулаго 
ва ракълилаб заманалда чед 
гIезабулаго щварал гьал 
шапакъатаз цIураб дир ки-
тельги ( гьев вегун вукIараб 
тIасияб наралдасаги босун) 
ма, гьабги хьуризабе гор-
духъан къватIибе,-янги абун 
гьес китель столалде тIаде 
рехана,- ва нужеда чадикъ-
лъи бихьичIого букIиналъе 
гIоло гIемер гIетI тIурав, 
гIумру нужее гIоло кьезе 
хIадурав дунги гьелдаго ха-
дув валагьизаве,-янги абун 
гIодизе къачIараб лъимер 
гIадин гьем-гьедизе лъугьа-
на гьев…

 Цо чамго орденги, ме-
далазги цIураб китель сто-
лалде тIибитIидал гьелъ 
нугIлъи гьабулеб букIана хе-
рав кIудияб гьунаралъул чи 
вукIин. 

- ГIолилав, ракъунги, 
къвечонги, гуллиде дан-
де керенги буссинабун, 
захIматалъе къуркьичIого, 

гьадинал хераз буго нилъее 
гьаб гвангъараб дунял кьу-
раб. Гьазул заман бихьараб 
ани, цинги лъалаан дуда 
чадил къимат гьабизе,- ян 
абуна дица гIолиласдехунги 
вуссун.

- Солдат, нижеца гIарацги 
кьун босараб чадил къимат 
нижее кин бокьараб гьедин 
гьабила. Гьеб нужеца малъи-
зе ккеларо,-ян кьварун жаваб 
кьуна довго гIолилас.  

- Малъизе ккараб хIал би-
хьула нужеда,- ян гьоркьов 
жувана Жора,- кIудиясул 
адаб гьабе, гьитIинасул 
тIалаб гьабеян гуриш нилъе-
да школалъул партаялдасаго 
малъараб.

Жора Украиналъ-
ул мацIалда кIалъайдал 
гIолохъабазда гьоркьоб 
гIодоб русин лъугьана, гьез-
да бичIана херасда цере жал 
гIайибалде ккун рукIин, 
амма кинго гьезие гьев тIаса 
лъугьинавизе бокьичIо… 
БокьичIо чIухIараб гIамал- 
хасият гьезул чорхолъ лъа-
дарун букIиналъ. Херав 
абуни гIисинккун кIутIбуз 
цо щибалиго шурулаго паш-
манлъиялда, гIайиб ккараб  
лъимер гIадин гIодов къула-
на.

Херасул пашманлъи би-
хьун, купеялъур ругел ки-
налго сихI къотIун чIун 
рукIана…

- Солдатал, сапаралъ 
рукIун ракъун ратила нуж,-
янги абун сихIкъотIиги бих-
хизабун,  херас сумкиниса 
къватIибе квине жоги бахъ-
ун, батIи-батIияб тIагIамалъ 
стол цIезабуна. Ресторанал-
да гIадин кинабго жо рекъ-
езабун къотIана, хасго чед 
къотIулелъул гьес абуна 
гьалда унтуледухъ къотIизе 
бегьуларилан. Щибаб чадил 
гъвараб чIичIихъцин гьес 
дандеги бакIарун, кIалдиб 
лъолеб бихьидал ниж кинал-
го гьесухъ ралагьун хутIана.

-Дир лъимал, дида би-
хьана гIумруялда гIемержо, 
ракъи гIадин гIумру инжит 
гьабулеб ва гIиссинккун гьеб 
чIвалеб жо жибго хвелцин 
гьечIо. 

Кагътал хIала 
рукIараздеги гьес  кваназе 
тIаде къаян абуна, амма гьез  
гьелъул гъанго гьабичIо. Хе-
рас цIакъ адаб цIунун чед 
кваналеб бихьун, битIараб 
бицани, дунги Жораги 
хIайранлъун гьесухъ рала-
гьун рукIана. Нижни щиб,   
херас чадил къимат гьабулеб 
куц  бихьун,  кагътал хIалел 
гьел гIолохъабицин гъор-
кьанахун ралагьулел рукIана 
гьесухъ.

- ГIенекке, дир лъимал,-
ян байбихьана гьес бици-
не,- Чед нилъер гIумру ва 
бечелъи буго. Чадикъаб 
пачалихъ биххула, гьел-
да жибго цIунизе кIоларо. 
Чед бугеб бакIалда кечIги, 
чIаголъиги  букIуна. Чадил 
къимат гьабизе нилъ щи-
васда тIадаб буго. Бициниш 
нужее дир гIумруялда ча-
дил хIакъалъулъ ккараб цо 
къисса.

       Хадусеб букIине буго

ИЗБИРКОМ РД 
СООБЩАЕТ                     

                                  
 Ибирательная комиссия 
Республики Дагестан со-
общает о сборе предложе-
ний для дополнительного 
зачисления в резерв соста-
вов участковых избира-
тельных комиссий №202 
и 203, сформированных на 
территории Республики 
Дагестан.

Приём предложений осу-
ществляется в период с 19 
июля по 8 августа 2019 г 
территориальной  избира-
тельной комиссией Бот-
лихского района по адре-
су:  368970 Ботлихский 
район, с. Ботлих, здание 
администрации района.

Ограничений по количе-
ству кандидатур от каждо-
го субъекта права внесения 
предложений для допол-
нительного зачисления в 
резерв составов участко-
вых комиссий не устанав-
ливается.

В резерв составов участ-
ковых комиссий не за-
числяются кандидатуры, 
подпадающие под огра-
ничения, установленные 
пунктом 1 статьи 29 (за 
исключением подпунктов 
«ж», «з», «и», «к» и «л») 
Федерального закона «Об 
основных гарантиях из-
бирательных прав и права 
на участие в референдуме 
граждан Российской Феде-
рации».

Избирательная комиссия
 Республики Дагестан 

2013-2014 соназ 
ГIалахъ СОШалъ 
МухIамадрасулова За-
рема Шамиловналъул 
цIаралда кьураб 9 класс 
лъугIиялъул свидетель-
ство № 00518000233296 
билун буго.
Гьеб гьанжеялдаса нахъе 
хIакъикъияб гуреблъун 
рикIкIуна.

2011 соналъ ГIалахъ СО-
Шалъ МухIамадрасулов 
Рамазан Шамиловичасул 
цIаралда кьураб 9 класс 
лъугIиялъул свидетель-
ство №05-БВ 0056229 
билун буго.
Гьеб гьанжеялдаса нахъе 
хIакъикъияб гуреблъун 
рикIкIуна.

2016 соналъ ГIалахъ СО-
Шалъ МухIамадрасулов 
МухIамад Шамиловичасул 
цIаралда кьураб 9 класс 
лъугIиялъул свидетель-
ство № 00505000649647 
билун буго.
Гьеб гьанжеялдаса нахъе 
хIакъикъияб гуреблъун 
рикIкIуна.


